
Janariaren duintasunaren aldeko nazioarteko manifestua 

Edorta Agirre
Bost urte beteko du oraintxe Bartzelonan 2004an goi mailako sukaldari handi askok (zerrenda ongi ezaguna duzue: hau edo hura zehatz-mehatz agertzen ez bada ere, han ez ziren zeuden guztiak eta alderantziz, esaten den bezala) sinatu zuten humanismoaren alderako manifestu hori. 

Batzuetan ez dirudi agiri hori idatzi duten profesionalak eta bera sinatu dutenak berberak izan daitezkeela, horietako batzuek hedabideetan agertzen dituzten irizpideak direla medio. Dena den, interesgarri iruditu zaigu testua jasotzea, zuku handiak erauziko dizkiogulakoan gerora ere. 
Agiria 

1. Gizateria osoaren ondare kulturaleko osagai da sukaldaritza. Gizakiaren elikadura eta naturarekin duen harremana etengabe trukean garatzen den testuinguruan jazotzen dira, kultura batetik bestera osagai horiek biziki aldatzen badira ere. Ikusi batera atzematen den kultur aniztasun hori zaindu eta babestu beharreko balioa da. 
2. Lekuan lekuko eta garaian garaiko sukaldaritza oinarrizkoa ezagutu eta aintzat hartzeko baldintzapean ibiliko da elikadura egoki eta arrazoizkoa. Hitzaren bidez transmititzen da ezagutza; hezkuntzaren bitartez, familia eta eskola bidez bereziki, baloratu eta transmititu ahal izango du gizarteak sukaldaritza den herentzia kulturala. 
3. Eboluzio eta transformazio ekonomiko, teknologiko eta sozialak eta industrializazio prozesuak berebiziko eragina izan dute gizartearen elikatze alorreko jokabideak nozitu dituen aldaketetan. Elikagaien industria eta teknologiak biziki lagundu dute gure hazkurria geroz eta homogeneoago bilaka dadin. Herritarrak funtsezkoa eta premiazkoa duen bizi kalitatea lagun izango duela bermatzeko beharrezkoa den elikabide zuzen eta egokia hedarazi eta segurtatu behar diote erakunde publikoek. 
4. Herri bakoitzak zehazki antolaturiko elikabide eta azturak ditu, jokabide propio eta bereizgarriaren adierazle. Elikagaiak kuzinatzearen bitartez komunitate guztiek, dastamenari dagozkion ohitura jakin batzuk ez ezik, berariazko kolektibitate horren izateko modu orokorra ere adierazten dute. Herri bakoitzaren espezifizitatea zaindu eta babestea, hortaz, erronkatzat hartu behar dugu, bai sukaldaritzaren ikuspegitik, baita kultura osoarenetik ere. Sukaldaritza alorrean ere, kulturen arteko elkarrizketa, trukaketa, prestakuntza eta trebakuntza garatu, gorpuztu eta sustatu behar dira, nori bere nortasun eta bestelakotasunak aintzat harturik. 
5. Sukaldaritzak agertzen dituen kohesio eta trukatze alorretako balioak ere babestu eta gorde behar dira. Bai elikaduran, bai sukaldaritzan, globalizazio prozesua denon hazkurria geroz eta homogeneoago bilaka dadin sustatzen ari da, inondik inora, eskuarki tokian tokiko produktuen kalitatearen, ohituren eta tradizioen kaltean. Gizakiaren bizi kalitatearen eta kulturaren kontrako eraso gordin horiei buru egin behar die sukaldariak. Globalizazioak, koherentea balitz, ez gintuzke bultzatu behar produktu industrial eta aurrefabrikatu gehiago kontsumitzera, elikatze kulturaren berezko aniztasuna errespetatuko lukeen kontsumo eredu gizabidezkoago bat finkatu eta sustatzera baizik. 
6. Sukaldaritzako profesionalak konpromiso hau hartzen dugu gaur: beste ororen gainetik nekazari, artzain, arrantzale eta abeltzainak sostengatuko ditugu, natur ingurunea modu zentzuzkoago batean ustiatua izan dadin laguntzeko. 

7. Egun, sukaldariek hedabideetan piztu duten interesak jokabide sozialeko jarraibide eta ereduen eroale bihurtu gaitu, elikatzeari dagokion alorrean. Errealitatearen alderdi horrek agindurik, gure lanbidea erabateko arduraz egin behar diogu aurre ogibide honi, gizartea eta kultura oro har trumilka bilakatzen ari diren une hauetan. 
8. Gizakia begi bistako errealitate injustu, gordin eta nabarmen den testuinguru sozial honetan, herri eta herrialde zigortu, gutxietsi edota erdeinatuen alde konpromiso zorrotzagoa hartu eta justizia handiagoko politika globala praktika dezan exijitzen diogu sukaldariok Administrazioari». 

Hauteskunde garaietako fruitutik ere badu, beraz. Hurrengo batean (aurki), elikatze mundu horretako parte ttiki-ttiki bateko protagonista pribilegiatuen idearium ezinago polit horri iruzkinen bat egitea gustatuko litzaiguke. 

 Iruzurren jauregia


Guk kontsumitu beharreko arrainak garia jan du; txakur eta katuak, begetalak; oilaskoak, oilasko; izokinak izokin; behiak eta txerriak, arraina... Naturan ez bezala. Txekorrak ere arrain irina hartzen du gaztetan. «Geroago ez, jatunak arrain-tekoa atzemango lukeelako». Behi-gantzez osaturiko pentsua emango zaio; eta txerriari, txerri-gantzez osatutakoa. Etekin handiena kostu txikienean erdiesteko praktika eraginkorrena kanibalismoa da. Azpiproduktu zena izar produktu garesti gutiziatu bilakatu da (seboak, manipulaturik, gatz eta azukrez apaindurik, aperitibo) eta zakarrontzira zihoana ganbelara doa. orain, zakarrontzira janari freskoa doa, berriagoarekin lehiatzeko balio ez duelako. Ulertzen? Ezta guk ere! 

